
Tilefni þessa bréfs er að vekja athygli þína á fáeinum mikilvægum atriðum í tengslum við 
frumvarp til nýrra lyfjalaga, sem ætlunin mun vera að leggja fyrir þingið á næstunni. 
ítrekaðar óskir okkar til ríkisstjórnar, heilbrigðisráðherra, heilbrigðis- og 
trygginganefndar þingsins og fleiri aðila um að tekið sé tillit til okkar sjónarmiða í 
tengslum við þetta mál, hafa ekki borið árangur og sýnist okkur nú eiga að koma í veg 
fyrir að við getum haft minnstu áhrif á starfsumhverfi fyrirtækja okkar.

Ekki þarf að fara mörgum orðum um að innflutningur og dreifing lyfja er afar mikilvægur 
þáttur í heilbrigðisþjónustunni. Hvergi í nágrannalöndum okkar er betri þjónusta á þessu 
sviði en hérlendis. Þá er ástæða til að minna á að lyfjameðferð er mjög ódýr í samanburði 
við skurðaðgerðir eða aðrar þær læknisaðgerðir sem krefjast innlagnar á sjúkrahús, eins 
og sést glöggt af því að lyfjakostnaður ríkisins er aðeins um það bil 5% af útgjöldum til 
heilbrigðis- og tryggingamála.

Við teljum að ný lög um þennan málaflokk séu óþörf. Þær breytingar og umbætur, sem 
menn geta verið sammála um að gera þurfi, rúmast vel innan núgildandi laga. Við óttumst 
að verði frumvarpið gert að lögum muni skapast óvissuástand og ringulreið í lyfjamálum 
og að þeim verði í auknum mæli stjómað með tilskipunum.

Við biðjum þig ennfremur að hafa eftirfarandi í huga þegar kemur að afgreiðslu málsins:

• Við teljum umrætt frumvarp ekki boða það frelsi í lyfsölumálum sem gefið hefur verið í 
skyn.

• Við teljum að markmið um lægri lyfjakostnað náist ekki með þessu frumvarpi.

• Ekki eru í frumvarpinu skýr ákvæði um hvernig grundvöllur lyfjaverðs verður 
ákvarðaður. Helst er að sjá að það verði háð geðþótta ráðherra hverju sinni.

• Við teljum að EES-samningurinn skapi svo mikla óvissu að varhugavert sé að gera aðrar 
breytingar á lyfjalögum en þær sem EES-samningurinn krefst. Með tilkomu EES mun 
opnast fyrir samhliða innflutning lyfja, í frumvarpinu er ekkert tekið á því hvemig að 
þeim innflutningi skuli staðið.

• Erlendis hafa menn vaxandi áhyggjur af fölsuðum lyfjum sem geta innihaldið virk efni í 
lakari gæðaflokki eða jafnvel röng efni. Samhliða innflutningur eykur líkurnar á að 
þannig „lyf‘ komist á markað hérlendis.

Með von um að þessar upplýsingar komi þér að gagni þegar málið kemur til afgreiðslu 
hins háa Alþingis,

virðingarfyllst,

Birgir Thorlacius 
formaður Lyfjahóps FÍS

Stefán Guðjónsson 
framkvæmdastjóri FÍS

Hjálagt:
Umsögn Lyfjahóps FÍS um 

frumvarp til lyfjalaga frá 28. apríl 1993.


